
በኢትዮጵያ     የፌዴራል     ጥብቅና     አገልግሎት     ፈቃድ     አሰጣጥ     እና     አስተዳደር     አዋጅ     ቁጥር   
፩ሺ፪፻፵፱  /  ፪ሺ፲፫     እና     በ  አዋጁ     ማሻሻያ     ረቂቅ     ሰነድ     ላይ     የተደረገ     ምልከታ  

በአቶ አልማው ወሌ
በ05/11/2018 ዓ/ም

፩. መግቢያ

የአዋጅ ቁጥር ፩ሺ፪፻፵፱/፪ሺ፲፫ መውጣት በኢትዮጵያ የጥብቅና ሙያ አስተዳደር ሥርዓት ውስጥ መሠረታዊ 
የሆነ  የአስተሳሰብና የአሰራር ለውጥ ያመጣ ትልቅ ክስተት ነው ። ይህ አዋጅ በሀገሪቱ የሕግ ታሪክ ውስጥ 
ለመጀመሪያ ጊዜ የሕግ  ማኅበራት የጥብቅና አገልግሎት መስጫ ተቋማዊ መዋቅር እንዲሆኑ በግልጽ እውቅና 
የሰጠ ሲሆን፣ የጠበቆችን ኃላፊነት የሚገድቡ  አደረጃጀቶችንም አስተዋውቋል። በተጨማሪም አዋጁ ቀደም ሲል 
የጥብቅና ፈቃድ ማግኘትን ለኢትዮጵያውያን ዜጎች ብቻ  ገድቦ የነበረውንና ጊዜ ያለፈበትን የፌደራል ፍርድ ቤቶች 
ጠበቆች ፈቃድና ምዝገባ አዋጅ ቁጥር ፩፻፺፱/፩፱፻፺፪ን በመሻር፣  የተወሰኑ መስፈርቶችን ለሚያሟሉ ትውልደ 
ኢትዮጵያውያን የውጭ ዜጎች ሙያውን ክፍት አድርጓል ።

ይሁን እንጂ፣ በአዋጁ ላይ የሚደረገው ጥልቅ ዶክትሪናዊ ትንተና በጥራት ላይ የተመሰረተና ተቋማዊ ዋስትና 
ያለው  የጥብቅና አገልግሎት ለመዘርጋት የተቀመጡትን ዓላማዎች የሚያደናቅፉ ጉልህ የሕግ ክፍተቶች ያሉበት 

 ሁኖ ይታያል።  ይህ ፅሁፍ ፈቃድ አሰጣጥን፣ የማኅበራትን ስያሜ፣ የስም ጥበቃን እና ከማኅበሩ የሚወጡ 
ሸሪኮችን መብትና ግዴታ በተለይም  በታዋቂ መሥራቾች ስም የተሰየሙ ማኅበራት ውስጥ መልካም ስም 
አጠቃቀምን በተመለከተ ያሉትን ክፍተቶች በጥልቀት ይመረምራል።  በተጨማሪም በቅርቡ የቀረበውን የ፪ሺ፲፰ 
ዓ.ም የማሻሻያ አዋጅ ረቂቅ ይዘትና የሚያስከትላቸውን ለውጦች በመመርመር፣  የረቂቁን ጠንካራና ደካማ 
ጎኖች በመለየት ሥርዓቱን ይበልጥ ለማጠናከር የሚረዱ የሙያዊ ማሻሻያ ሐሳቦችን ለመጥቀስ ይሞክራል።

፪. ሕጋዊ ማዕቀፍ፡- የአዋጅ ቁጥር ፩ሺ፪፻፵፱/፪ሺ፲፫ መዋቅር

፪.፩ የፈቃድ አሰጣጥ ሥርዓቱ

የጥብቅና ፈቃድ አሰጣጥ ሥርዓቱ በኢትዮጵያ የፍትሕ አስተዳደር ውስጥ የራሱ የሆነ ግልጽ መዋቅራዊ ደረጃዎች 
ያሉት  መሠረታዊመስፈርት ነው። አዋጁ በአንቀጽ ፲፩ ሥር ሶስት ደረጃዎች ያሏቸውን የጥብቅና ፈቃድ ዓይነቶችን 
ዘርግቷል ። እነሱም፦የፌደራል መጀመሪያ ደረጃ ፍርድ ቤት የጥብቅና ፈቃድ፣ የፌደራል ማናቸውም ፍርድ ቤት 
የጥብቅና ፈቃድ እና የፌደራል ልዩ  የጥብቅና ፈቃድ ናቸው። በአዋጁ አንቀጽ ፮ ላይ ፈቃድ ለማግኘት መሟላት 
ያለባቸው መስፈርቶች የተመለከቱ ሲሆን፣ እነዚህም  የኢትዮጵያ ዜግነት ወይም ትውልደ ኢትዮጵያ መሆንን፣ 
በሕግ የመጀመሪያ ዲግሪ መኖርን፣ የመልካም ሥነ-ምግባር ማረጋገጫ ማቅረብን እና  የብቃት መግቢያ 
ፈተናውን በስኬት ማጠናቀቅን ያካትታሉ።

አዲሱ የማሻሻያ ረቂቅ በአንቀጽ ፮ ንዑስ አንቀጽ (፩)(ለ)  ላይ የትምህርት ዝግጅትን በተመለከተ ይበልጥ 
ተለዋዋጭና  ከአዋጁ ድንጋጌዎች ጋር የተጣጣመ አገላለጽን የተጠቀመ ሲሆን፣ በአንቀጽ ፮(፩)(ሠ) ላይ ደግሞ 
በሕግ በሁለተኛ (LLM)  ወይም  በሶስተኛ ዲግሪ (PhD)  የጥብቅና ፈቃድ ለማውጣት አመልካቹ የግድ 
የመጀመሪያ ዲግሪው (LLB)  በሕግ ሙያ የተገኘ ሊሆን እንደሚገባ  አዲስ መሥፈርት አስቀምጧል። ከዚህ 
በተጨማሪ፣ ረቂቁ ቀደም ሲል በአዋጁ ውስጥ የነበረውንና ጠቅላይ ዐቃቤ ሕግ በሚል  የተገለጸውን መዋቅር 
በሙሉ በአዲሱ “ሚኒስቴር” (የፍትሕ ሚኒስቴር) በሚለው መጠሪያ የተካው ሲሆን፣ በአንቀጽ ፪ ላይም ለሕግ 
ጉዳይ  ፀሐፊ፣ ለጠበቃ ረዳት፣ በሕግ ሙያ ለተገኘ የሥራ ልምድ፣ ለከፍተኛ ትምህርት ተቋም እና ለአቻ ግምት 
አዳዲስና ይበልጥ ግልጽ  የሆኑ ትርጓሜዎችን ሰጥቷል።

በአንቀጽ ፹ መሠረት በተቋቋመው የጥብቅና ፈቃድ ገምጋሚ ኮሚቴ የውሳኔ ሐሳብ መሠረት ፈቃዱን 
የሚሰጠው ዋናው ባለሥልጣን  ጠቅላይ ዐቃቤ ሕግ (አሁን በረቂቁ መሠረት የፍትሕ ሚኒስቴር) ነው። አዋጁ 

በተጨማሪም የጠበቆች  አስተዳደር ቦርድን በአንቀጽ ፷፱፣ የጠበቆች ዲስፕሊን ጉባዔን በአንቀጽ ፸፭  እና 
የኢትዮጵያ የፌደራል  ጠበቆች ማኅበርን በአንቀጽ ፶፯  ሥር በማቋቋም፣ እርስ በእርስ የሚደጋገፉና ሰፊ የሙያ 
ኃላፊነት ያለባቸውን  አስተዳደራዊ መዋቅሮች ፈጥሯል።

በረቂቁ ላይ እንደተመለከተው፣ በአንቀጽ ፱ ንዑስ አንቀጽ (፮) እና (፯) ላይ የነበሩት የፈቃድ አሰጣጥ ሥነ-ሥርዓት 
 ድንጋጌዎች ሙሉ በሙሉ የተሰረዙ ሲሆን፣ በአንቀጽ ፹፪(፪)  ላይ ደግሞ የጥብቅና ፈቃድ እንዲሰጠው 

የተወሰነለት አመልካች ውሳኔው  ከተሰጠበት ቀን ጀምሮ በአንድ ዓመት ጊዜ ውስጥ ፈቃዱን ካልወሰደ በፈቃዱ 
እንደተወው ተቆጥሮ ፈቃዱ እንደማይሰጠው አዲስ ገደብ    ለመጣል ያሰበ ሁኖ ይታያል።

፪.፪ የሕግ ማኅበራት ሥርዓት

ተቋማዊ የጥብቅና አገልግሎትን በአስተማማኝ መሠረት ላይ ለመገንባት የሕግ ማኅበራት ሕጋዊ መዋቅር 
ግልጽና ወጥ መሆን የሚኖርበት መሆኑ እሙን  ነው፡፡ የአዋጁ አምስተኛ ክፍል (ከአንቀጽ ፴፯ እስከ ፶፮) የሕግ 
ማኅበራትን አመሰራረት፣ አደረጃጀት እና አስተዳደር የሚደነግግ  ሲሆን ፣ በአንቀጽ ፴፯ መሠረት የጸና የጥብቅና 
ፈቃድ ያላቸው ሁለትና ከዚያ በላይ ጠበቆች በጋራ የሕግ ማኅበር  ማቋቋም ይችላሉ። በዚህ ረገድ በአንቀጽ 
፴፱(፩) ላይ የሕግ ማኅበር አደረጃጀት “ኃላፊነቱ የተወሰነ የሽርክና ማኅበር” እንደሚሆን የተቀመጠው ድንጋጌ 
ሰፊ ዶክትሪናዊ ውዝግብ የሚስተዋልበት ሁኖ ይታያል፡፡

የአዋጁ ማሻሻያ  ረቂቅ ሰነድ አዋጅ የሕግ ማኅበራትን የካፒታል መዋጮ መጠን ለማሳደግና ተቋማዊ አቅማቸውን 
ለማጠናከር በማሰብ፣ በአንቀጽ ፵፪(፫) ላይ በጥሬ ገንዘብ የሚደረገው ዝቅተኛ የመዋጮ መጠን ቀደም ሲል 
ከነበረው ሃምሳ ሺህ ብር ተነስተው ወደ አንድ መቶ ሺህ  ብር እንዳያንስ አሻሽሏል። በተጨማሪም፣ የጠበቆች 
ማኅበርን አስተዳደራዊ መዋቅር ይበልጥ ዴሞክራሲያዊ ለማድረግ በማሰብ በረቂቁ  አንቀጽ ፷፩(፪)  ላይ 
የተጨመረው አዲስ ድንጋጌ የማኅበሩ የሥራ አስፈጻሚ ኮሚቴ፣ ፕሬዚዳንት፣ ምክትል ፕሬዚዳንትና ዋና ጸሐፊ 

 የግድ ከማኅበሩ አባላት መካከል ብቻ ተመርጠው እንዲሾሙ ይደነግጋል።

፫. ዋና ዋና የሕግ ክፍተቶች፡ ዶክትሪናዊ ትንተና

፫.፩ መሠረታዊው ክፍተት፡- LP ወይስ LLP?

የአዋጁ ዋነኛ መሠረታዊ ክፍተት በእንግሊዝኛውና በአማርኛው ትርጉሞች መካከል በሚታየው የሽርክና ዓይነት 
አለመጣጣም  ላይ    ሊገልፅ የሚችል ሁኖ ይታያል። በአዋጁ የእንግሊዝኛ ቅጂ በአንቀጽ ፴፱(፩)  ላይ የሕግ 
ማኅበራት “Limited Partnership” (LP)  ተብለው መደራጀት እንዳለባቸው ሲደነግግ፣ በሕግ ረገድ አስገዳጅነት 
ያለው የአማርኛ ቅጂ ደግሞ “ኃላፊነቱ የተወሰነ የሽርክና ማኅበር”  (ይህም በአዲሱ የንግድ ሕግ “Limited 
Liability Partnership” ወይም LLP የተባለውን የሽርክና  ዓይነት የሚወክል) መሆኑን በግልጽ ያስቀምጣል። 
በተጨባጭ የተቋቋሙትና ስራ ላይ የሚገኙ የህግ አግልግሎት ድርጅቶችም LLP   የሚለውን ቅጥያ 

   የሚጠቀሙ መሆኑ ይታወቃል፡፡

ተጠቃሹ ልዩነት ቀላል የትርጉም ስህተት ሳይሆን መሠረታዊ የሆነ የሕግ ተቃርኖ ያለበት መሆኑ ይታመናል። 
በኢትዮጵያ የንግድ ሕግ አዋጅ  ቁጥር ፩ሺ፪፻፵፫/፪ሺ፲፫ መሠረት “Limited Partnership” (LP) ሁለት ዓይነት 
ሸሪኮችን ያቀፈ ሲሆን፣ እነሱም  ያልተገደበ የጋራ ኃላፊነት ያለባቸው ዋና ሸሪኮች (general  partners)  እና 
ኃላፊነታቸው ባዋጡት መዋጮ ልክ ብቻ የተገደበ  ሸሪኮች (limited partners)  ናቸው። በአንጻሩ “Limited 
Liability Partnership” (LLP) ሁሉንም  አባላት ኃላፊነታቸው የተገደበ የሚያደርግ የሽርክና ዓይነት ነው።

የእንግሊዝኛው ቅጂ በአንቀጽ ፴፱(፫) ላይ “የሽርክና ማኅበሩ ሸሪኮች ለሶስተኛ ወገን የሚኖራቸው ኃላፊነት 
በጥብቅና  ድርጅቱ ውስጥ ባላቸው የመዋጮ ድርሻ ልክ የተወሰነ ይሆናል”  በማለት መደንገጉ አዋጁ 
የፈለገው LLP መዋቅርን መሆኑን ያረጋግጣል። ይህ ሕጋዊ ተቃርኖ በተግባር ላይ ግን የአማርኛውን ትርጉም 

  ተፈፃሚነት ይዞ የሚገኝ ሲሆን፣ ለምሳሌ በአዋጁ መሠረት ለመጀመሪያ  ጊዜ የተመዘገበው ሀባሻ የሕግ ማኅበር 
የተመዘገበው  ም እንደ “LP”  ሆኖ ሲሆን፣ የምዝገባ ሰርተፊኬቱም     የአማርኛውን ትርጉም የበላይነት ይዞ 

             እንዳልነበር በወቅቱ በማህበራዊ ድህረ ገፆች ይዘዋወሩ የነበሩ ትዝብቶች የሚያሳዩት ጉዳይ ሲሆን በኋላ በምን 
           አግባብ እንደተስተካከል መረጃው ባይኖረኝም ባሁኑ ጊዜ ግን ይኸው የህግ አግልግሎት ሰጭ ድርጅት 

በይፋ/officially/  የሚታወቀው LLP        የሚለውን ቅጥያ ይዞ መሆኑን በበይነ መረብ የሚታዩ መገልጫዎቹ 
   ሁሉ አስረጅ ሁነው ይገኛሉ።

ዶክትሪናዊ ትንተናው እንደሚያሳየው፣ የቀረበው አዲሱ የማሻሻያ ረቂቅ ይህንን መሠረታዊ የትርጉምና የሕግ 
ተቃርኖ ለመፍታት  ምንም ዓይነት እርምጃ ያልተ  ወሰደ መሆኑ ይታያል። ረቂቁ በአንቀጽ ፶፪(፪) እና ፶፭ ላይ ስለ 
ማኅበራት መፍረስና ግዴታዎች አዳዲስ  ድንጋጌዎችን ቢያስተዋውቅም፣ በአዋጁ አንቀጽ ፵(፫) ላይ የሚገኘውንና 
ማኅበሩ “Limited  Partnership”  ወይም “L.P.”   የሚለውን ምህጻረ ቃል መጠቀም እንዳለበት 
የሚያስገድደውን ድንጋጌ ሳይነካው አልፏል። ይህም ማለት በተግባር ላይ ያለው የLP እና የLLP ግራ መጋባት 
በማሻሻያ ረቂቁም ውስጥ ሳይፈታ በነበረበት እንዲቀጥል ተደርጓል።

፫.፪ የሕግ ማኅበራት ስያሜ፡- ሰፊ መብት የሰጠ ነገር ግን በበቂ ሁኔታ ያልተደነገገ

የአዋጁ አንቀጽ ፵ የሕግ ማኅበራትን ስያሜ አወሳሰድ እጅግ በአጭሩ የሚደነግግ ቢሆንም፣ ይህ ድንጋጌ 
በጥልቀት ሲመረመር  በርካታ ክፍተቶች ይታዩበታል። በአዋጁ ላይ እንደተመለከተው፣ የሕግ ማኅበሩ አባላት 
ለማኅበራቸው ማንኛውንም ስም  መምረጥ ቢችሉም፣ የተመረጠው ስም ከሌላ ማኅበር ስም ጋር ተመሳሳይ 
ከሆነ፣ ደንበኞችን የሚያሳስት ከሆነ፣ ወይም ከሕግና ከሕዝብ  ሞራል ጋር የሚቃረን ከሆነ በፍትሕ ሚኒስቴር 
ውድቅ ሊደረግ ይችላል።

ይህ ድንጋጌ ሸሪኮች ለማኅበሩ የሚሆን ማንኛውንም ስያሜ የመምረጥ መብት በአንቀጽ ፵(፩) ሥር ቢሰጥም፣ 
ይህ መብት ሰፊ  በመሆኑ የቁጥጥር ክፍተት ይፈጥራል ። በመጀመሪያ ደረጃ፣ ስም ውድቅ የሚሆንባቸው 
ምክንያቶች ጠባብና ግልጽነት  የጎደላቸው ከመሆናቸውም በላይ፣ “ደንበኞችን ያሳስታል ወይም 
ያደናግራል” የሚለው ሐረግ ለአስተዳደራዊ ውሳኔዎች ግልጽ መመሪያ  የማይሰጥ በመሆኑ ወጥ ያልሆነ 
አሰራርን ይጋብዛል። በሁለተኛ ደረጃ፣ ስሙ የግድ ልዩና ማኅበሩን ከሌሎች የሕግ አገልግሎት ሰጪዎች መለየት 
የሚችል መሆን አለበት የሚል ግዴታ አለመቀመጡ ለደንበኞች መደናገር መነሻ ከመሆኑም በላይ ተቋማዊ 
መልካም ስም  እንዳይገነባ ያደርጋል። በሶስተኛ ደረጃ፣ በአዋጁ እና በኢትዮጵያ አእምሯዊ ንብረት ባለሥልጣን 
በሚሰጠው የንግድ ምልክት ጥበቃ መካከል  ያለው ትስስር ግልጽ አይደለም። በመጨረሻም በአንቀጽ ፵(፫) ላይ 
“Limited Partnership” ወይም “L.P.” የሚለውን  ምህጻረ ቃል መጠቀም መደንገጉ ከላይ የተጠቀሰውን 
ግራ መጋባት የሚያባብስ በመሆኑ፣ ትክክለኛው ድንጋጌ “Limited Liability Partnership” ወይም “LLP” 
በሚል ሊስተካከል ይገባል።

፫.፫ አሳሳችው ክፍተት፡- የስያሜ ጥበቃ እና ከማኅበሩ የሚወጡ ሸሪኮች መልካም ስም

የሕግ ማኅበራት በታዋቂ ባለሙያዎች ስም በሚሰየሙበት ወቅት አባላት ከማኅበሩ በሚለዩበት ጊዜ የስሙ 
ቀጣይነትና የመልካም  ስም ክፍፍል ጉዳይ አሳሳቢ የሕግ ክፍተት ሆኖ ይታያል።

፫.፫.፩ እውነተኛው ሁኔታ

ታዋቂ የቀድሞ የሰበር ችሎት ዳኞች፣ አካዳሚሻኖች   ፣ የህግ ፕሮፌሰሮች እና ዓቃቢያነ ሕግ በጋራ በመሆን 
ስማቸውን ወይም የመጀመሪያ ፊደላትን  በመጠቀም የሕግ ማኅበር ሲመሰርቱ፣ ከእነዚህ ታዋቂ መሥራቾች 
መካከል አንዱ ከማኅበሩ በሚወጣበት ጊዜ ከስሙ አጠቃቀም ጋር ተያይዞ  የሚነሱት ጥያቄዎች ምላሽ ያጣሉ ። 
ይህም ማለት የወጪው ሸሪካ ስም በማኅበሩ መጠሪያ ላይ መኖሩን የመቀጠል መብት፣  ሸሪካው በማኅበሩ 

መልካም ስም ላይ ያለው ድርሻ እና ከእሱ ስም ጋር ተያይዞ የሚከፈለው የካሳ ግምት እንዴት እንደሚወሰን 
 በአዋጁ አልተደነገገም።

፫.፫.፪ ስለ አዋጁ ዝምታ የተደረገ ትንተና

አዋጁ እነዚህን ወሳኝ ጉዳዮች በተመለከተ ሙሉ በሙሉ ዝምታን መርጧል። የወጪው አባል ስሙ እንዲሰረዝ 
የመጠየቅ መብት  እንዳለው ወይም የቀሩት አባላት ስያሜውን ይዘው የመቀጠል መብት እንዳላቸው እንዲሁም 
መልካም ስም እንዴት እንደሚገመት በአዋጁ  ውስጥ አልተገለጸም፣ ወይም እስካሁን ይህንኑ ክፈተት ሊሞላ 
የሚችል ዝርዝር ህግ ወይም በንግድ ህጉ ውስጥ አቻ በተገቢው የህግ አተረጓጎም መርሆዎች ተግባራዊ ሊሆኑ 
የሚችሉ የህግ ማዕቀፎች ያሉ አይመስሉም፡፡ ይህ ዝምታ በሸሪኮች መካከል ለሚነሱ አለመግባባቶች መፍትሔ 
የማይሰጥ በመሆኑ፣ በማኅበሩ የውስጥ የሽርክና  ስምምነት ላይ ብቻ ጥገኝነት እንዲኖር ያደርጋል።

አዲሱ የማሻሻያ ረቂቅ በአንቀጽ ፵፭ ስር አዲስ ንዑስ አንቀጽ (፩) በመጨመር፣ ማንኛውም የጥብቅና ድርጅት 
አዲስ  ሸሪክ ሲያስገባ፣ ሸሪክ ሲለቅ ወይም ሲሞት ይህንን ለውጥ በአንድ ወር ጊዜ ውስጥ ለሚኒስቴሩ ማሳወቅ 
እንዳለበት ግዴታ ጥሏል።  ይሁን እንጂ፣ ይህ ድንጋጌ የለውጡን ሪፖርት የማቅረብ አስተዳደራዊ ግዴታን ብቻ 
የሚደነግግ ሲሆን፣ የወጪው ሸሪካ ስም  ስለሚጠበቅበት፣ የመልካም ስም ክፍፍል ስለሚከናወንበት ወይም 
ስያሜውን የመጠቀም መብት ስለሚወሰንበት ዶክትሪናዊ ጉዳይ አሁንም ዝምታን  መርጧል። በመሆኑም 
ማሻሻያው የችግሩን አስተዳደራዊ ገጽታ እንጂ መሠረታዊውን የሕግ ባለቤትነት ውዝግብ  አልፈታውም ብሎ 
መደምደም ይቻላል።

፫.፫.፫ የማነጻጸሪያ እና የሙያ ሥነ-ምግባር እይታዎች

ዓለም አቀፍ የጠበቆች ሥነ-ምግባር ደንቦች እንደሚያሳዩት፣ ከማኅበሩ የወጣ ጠበቃ ሌላ ቦታ የጥብቅና 
ሥራውን የሚቀጥል  ከሆነ ደንበኞችን ላለማሳሳት ሲባል ስሙ ከቀድሞው ማኅበር መጠሪያ ላይ መወገድ 
ያለበት መሆኑን ነው። ይህ መርህ  ደንበኞች ትክክለኛውን አገልግሎት ሰጪ እንዲለዩ የሚያስችል ከመሆኑም 
በላይ፣ ማኅበሩ ከለቀቀው ጠበቃ ጋር አሁንም ግንኙነት  እንዳለው አድርጎ እንዳያስብ  ይከላከላል ተብሎ 
ይታመናል። ይሁን እንጂ ይህ የስነ-ምግባር መርህ በታዋቂ ግለሰቦች ስም የተገነባው ማኅበር  ለዓመታት ያፈራው 
መልካም ስም የማኅበሩ የጋራ ንብረት ከመሆኑ እውነታ ጋር መጣጣም ይኖርበታል።

፫.፫.፬ በኢትዮጵያ የንግድ ሕግ መሠረት መልካም ስም

በኢ.ፌ.ዲ.ሪ የንግድ ሕግ አዋጅ ቁጥር ፩ሺ፪፻፵፫/፪ሺ፲፫ አንቀጽ ፩፻፲፪ መሠረት፣ መልካም ስም ከአንድ የንግድ 
ሥራ  መስፋፋትና ከደንበኞች ጋር ካለው ግንኙነት የሚመነጭ ረቂቅ የንግድ ንብረት መሆኑ ይጠቀሳል። ይህ 
መልካም ስም ማኅበሩ ከንብረቶቹ በላይ ተጨማሪ  ገቢ እንዲያገኝ የሚያስችለው ሲሆን፣ የሽርክና ማኅበሩ 
የንግድ ስም ራሱ የመልካም ስም አካል እንደሆነ ይታወቃል።

በኢትዮጵያ ሕግ መሠረት መልካም ስም ከሶስተኛ ወገኖች ጣልቃ ገብነት ጥበቃ የሚደረግለት ቢሆንም፣ በሽርክና 
አባላት  መካከል በውስጥ የሚነሱ የስም ባለቤትነትና የመልካም ስም ክፍፍል ውዝግቦችን ለመፍታት ግን በቂ 

 ሁኖ አይታይም። ይህም ማለት፣  የፍትሐብሔር ሕጉ እና የንግድ ውድድርና የደንበኞች ጥበቃ አዋጅ ቁጥር 
፰፻፲፫/፪ሺ፮ የውጭ ተወዳዳሪዎች መልካም ስም ላይ ጉዳት  እንዳያደርሱ ጥበቃ ቢሰጡም፣ በማኅበሩ ውስጥ 
ያሉ ሸሪኮች በስያሜው ላይ ያላቸውን ድርሻ  አይወስኑም። ይህም     ይህ ህግ ከአዋጅ ቁጥር ፩ሺ፪፻፵፫/፪ሺ፲፫ 

       ቀድሞ ከመውጣት ጋር ተያይዞ የተከሰተ ክፍተት ሊሆን ይችላል፡፡

፫.፫.፭ የሽርክና ስምምነቱ እንደ ብቸኛው ዋስትና

አዋጁ ዝምታን መምረጡን ተከትሎ፣ እነዚህን ውስብስብ ጉዳዮች ለመፍታት ብቸኛው አማራጭ የሽርክና 
ስምምነቱ ብቻ ሆኖ  ይገኛል ። ይሁን እንጂ ይህ ሁኔታ በርካታ ተግዳሮቶችን ያስከትላል። በመጀመሪያ ደረጃ፣ 
ሁሉም ሸሪኮች እነዚህን  ጉዳዮች አስቀድመው በጥልቀት የመረዳትና በስምምነቱ ውስጥ የማካተት ሕጋዊ 
እውቀት ላይኖራቸው ይችላል። በሁለተኛ ደረጃ፣  ስምምነቶች በሚኖሩበት ጊዜም እንኳ፣ የግለሰቡ ዝና እና 
የማኅበሩ የጋራ ጥረት ያመጣው መልካም ስም እንዴት እንደሚከፋፈል አስቀድሞ  መተንበይ አስቸጋሪ 
ነው። በሶስተኛ ደረጃ፣ ግልጽ የሆኑ የሕግ መመሪያዎች በሌሉበት ሁኔታ የሚነሱ አለመግባባቶች ፍርድ ቤት 
በሚሄዱበት  ጊዜ በፍትሐብሔር ሕጉ አጠቃላይ መርሆዎች ላይ ብቻ ተመስርቶ መወሰን ስላለበት ጥርጣሬንና 
አለመረጋጋትን ይፈጥራል። ምንም  እንኳ የንግድ ሕጉ የLLP ድንጋጌዎች የሶስት ወራት የቅድሚያ ማስታወቂያ 
ግዴታን ቢደነግጉም፣ ይህ አሰራር ከላይ የተጠቀሰውን  የስያሜ መልካም ስም ክፍፍል አይፈታውም።

፫.፬ ተጨማሪ የሕግ ክፍተቶች

፫.፬.፩ የውጭ አገር ጠበቆችና የሕግ ማኅበራት

የውጭ አገር ባለሙያዎችንና ድርጅቶችን መብትና ግዴታ በአገር ውስጥ ሕግጋት መሠረት በሚገባ መደንገግ 
የሕግ ሥርዓቱ ዓለም  አቀፋዊ ተወዳዳሪነቱን እንዲጠብቅ ይረዳል። አዋጁ በአንቀጽ ፰ ሥር ለውጭ አገር ጠበቆችና 
የሕግ ማኅበራት የተወሰኑ ፈቃዶችን ቢሰጥም፣ የእነዚህን ማኅበራት ስያሜ በኢትዮጵያ ውስጥ ስለመመዝገብና 
ስለመጠበቅ ዝርዝር ደንቦችን አላስቀመጠም ።

አዲሱ የማሻሻያ ረቂቅ በአንቀጽ ፰ ንዑስ አንቀጽ (፩)  ላይ ባደረገው ማሻሻያ፣ በውጭ ሀገር ፍቃድ ያላቸው 
ጠበቆችና  ማኅበራት በኢትዮጵያ ውስጥ አገልግሎት መስጠት የሚችሉት በሚኒስቴሩ ተመዝግበው ጊዜያዊ 
ፈቃድ ሲሰጣቸው ብቻ እንደሆነ በመደንገግ  የቁጥጥር ሥርዓቱን በጥቂቱ አሻሽሏል። ይሁን እንጂ፣ ከውጭ አገር 
ማኅበር የለቀቁ ሸሪኮችን ስም የመጠቀም መብት በኢትዮጵያ ሕግ  እንዴት እንደሚስተናገድ ወይም የውጭ አገር 
የሽርክና ስምምነቶች በአገር ውስጥ እንዴት ተፈጻሚ እንደሚሆኑ አሁንም ዝርዝር  ምላሽ አልተሰጠበትም።

፫.፬.፪ የኢትዮጵያ አእምሯዊ ንብረት ባለሥልጣን ሚና

የመንግስት ተቋማት የምዝገባና የጥበቃ ሥርዓቶች እርስ በእርስ አለመናበባቸው የሕግ ባለሙያዎችን መብት 
ለማስከበር  እንቅፋት ይፈጥራል። በፍትሕ ሚኒስቴር የሚሰጠው የስያሜ ፈቃድ እና በአእምሯዊ ንብረት 
ባለሥልጣን የሚመዘገበው የንግድ ምልክት ጥበቃ  እርስ በእርስ የተቀናጁ አይደሉም ። ይህ ደግሞ በአዋጁ 
የጸደቀ ስያሜ በኋላ ላይ የንግድ ምልክት መብትን ይጥሳል በሚል  ክስ እንዲመሰረትበት ወይም በተቃራኒው 
የንግድ ምልክት ምዝገባው ያለአግባብ እንዲከናወን በር ይከፍታል።

፫.፬.፫ የአለመግባባት መፍቻ ሥርዓቶች

በሸሪኮች መካከል የሚነሱ አለመግባባቶች በሙያዊና በፍጥነት ለመፍታት የሚያስችሉ ልዩ የዳኝነት መድረኮች 
አለመኖራቸው  የማኅበራቱን ቀጣይነት ይጎዳል። አዋጁ ለፈቃድ ይግባኞች ቦርድ ያቋቋመ ቢሆንም ፣ በሸሪኮች 
መካከል ስለሚነሱ የስያሜና  የመልካም ስም ክፍፍል፣ የጉዳዮች እንዲሁም የሪቴንሽን ክፍያ አያያዝ ውዝግቦች 
ፈጣን ውሳኔ የሚሰጥ ልዩ የዳኝነት መድረክ አላመቻቸም። ይህ ደግሞ አለመግባባቶች ወደ መደበኛ 

 የፍትሐብሔር ፍርድ ቤቶች እንዲሄዱና ረጅም ጊዜና ከፍተኛ ወጪ እንዲጠይቁ ያደርጋል።

፫.፭ በማሻሻያ ረቂቁ ውስጥ የተካተቱ አዳዲስ ድንጋጌዎችና ተዛማጅ ክፍተቶች

የቀረበው አዲሱ የማሻሻያ ረቂቅ አዋጅ በርካታ አዳዲስ ድንጋጌዎችን ያስተዋወቀ ቢሆንም፣ በራሱ ውስጥ 
ተጨማሪ ሕጋዊ  ክፍተቶችን ይዟል።

በመጀመሪያ ደረጃ፣ ረቂቁ በአንቀጽ ፲፪ እና ፲፫ ላይ ያደረገው ማሻሻያ የጥብቅና ፈቃድ ለማውጣት 
የሚያስፈልገውን የሥራ ልምድ
በዲፕሎማ፣ በመጀመሪያ፣ በሁለተኛ እና በሶስተኛ ዲግሪ ደረጃ በመከፋፈል ግልጽ የጊዜ ገደቦችን አስቀምጧል። 
እንዲሁም  ለቀድሞ ዳኞች፣ ዐቃቢያነ ሕግና የሕግ መምህራን ያለፈተና ፈቃድ የሚያገኙበትን ልዩ መብት የሥራ 
ልምድ ጊዜያቸውን መሠረት በማድረግ  መልሶ አደራጅቷል። ሆኖም ግን፣ በአንቀጽ ፲፮ ላይ የነበረውንና የሙያ 
መግቢያ ፈተና አወሳሰድን የሚደነግገውን ሙሉ አንቀጽ  በረቂቁ መሰረዙ፣ የሙያ መግቢያ ፈተናው በተግባር 
እንዴት እንደሚመራና በምን ዓይነት ተቋማዊ ሥርዓት እንደሚመዘገብ ትልቅ ክፍተት   የተወ መስሎ ይታያል።

በሁለተኛ ደረጃ፣ ረቂቁ በአንቀጽ ፴፫ ላይ የሙያ ኃላፊነት መድን (professional  indemnity insurance) 
 መያዝን ከፍቃድ እድሳት ጋር በማያያዝ ማንኛውም ጠበቃ ወይም ማኅበር የግድ መያዝ እንዳለበት 

በአስገዳጅነት ደንግጓል። ይህ  ለደንበኞች ጥበቃ ትልቅ እርምጃ ቢሆንም፣ የኢትዮጵያ የመድን ዋስትና ገበያ የሕግ 
ባለሙያዎችን የሙያ ስህተት ስጋት የሚሸፍኑ ልዩና  ምቹ የመድን ምርቶች በበቂ ሁኔታ ያዘጋጀ ስለመሆኑና 
የመድን ኩባንያዎች ይህንን ግዴታ የመሸከም አቅም እንዳላቸው ግልጽ  ጥናት የተደረበት ነው ለማለት 
የሚያስችል አይደለ።

በሶስተኛ ደረጃ፣ ረቂቁ በአንቀጽ ፲፱(፫) ላይ ባደረገው ማሻሻያ፣ በማንኛውም ሁኔታ እስከ ሁለት ዓመት የጥብቅና 
 ፈቃዱን ያላሳደሰ ጠበቃ የጥብቅና ሙያውን እንደተወው ተቆጥሮ ፈቃዱ እንደማይታደስለት ደንግጓል። ይህ 

ጥብቅ አቋም አባልነትን  ለማጣራት የሚረዳ ቢሆንም፣ ጠበቆች ከአቅም በላይ በሆነ ምክንያት (ለምሳሌ 
በሕመም ወይም በከፍተኛ ትምህርት ስልጠና)  ለሁለት  ዓመት ፈቃዳቸውን ካላሳደሱ መብታቸውን ሙሉ 
በሙሉ የሚያጡ በመሆኑ እጅግ ከባድና ፍትሐዊ ያልሆነ ቅጣት    ሊሆን የሚችልባቸውን አጋጣሚዎች እግምት 

      ውስጥ ያስገባ ነው ለማለት የሚያስችል ሁኖ አይታይም።

በአራተኛ ደረጃ፣ በአንቀጽ ፹፪ ንዑስ አንቀጽ (፲፫) ስር የተጨመረው ድንጋጌ፣ የጥብቅና ድርጅት በሚፈርስበት 
ጊዜ  በሚኒስቴሩ በኩል ድጋፍ እንደሚደረግና በድርጅቱ የተያዙና ፍጻሜ ያላገኙ የደንበኞች ጉዳዮች መፍትሔ 
የሚያገኙበት አግባብ  እንደሚመቻች ይደነግጋል። ይህ እጅግ ጠቃሚ ድንጋጌ ቢሆንም፣ “መፍትሔ 
የሚያገኝበትን አግባብ ያመቻቻል” የሚለው አገላለጽ እጅግ  አጠቃላይ ከመሆኑም በላይ፣ ሚኒስቴሩ 
በደንበኞች ፋይል ላይ ምን ዓይነት ጣልቃ ገብነት እንደሚኖረውና የደንበኞችን የፋይል  ምስጢራዊነት ሳይጥስ 
ይህንን ተግባር እንዴት እንደሚወጣ ዝርዝር አሰራር አላስቀመጠም ወይም ዝርዝሩ በማስፈፀሚያ 
ህግ ሊወጣ እንደሚገባ ፍንጭ ሰጭ የሆነ ውቅር አይታይበትም፡፡

፬. የማሻሻያ ረቂቁ ጠንካራና ደካማ ጎኖች

የቀረበው የማሻሻያ አዋጅ ረቂቅ በተግባር የታዩ አንዳንድ አስተዳደራዊ ችግሮችን ለመፍታት ጥረት ያደረገ 
ቢሆንም፣ የራሱ  የሆኑ
ጉልህ ጥንካሬዎችና ደካማ ጎኖች ይታዩበታል።

፬.፩ የረቂቁ ጠንካራ ጎኖች

የማሻሻያ ረቂቁ በዋነኝነት የመንግስት መዋቅሮችን ተጠሪነትና የደንበኞችን ደህንነት ለመጠበቅ የሚረዱ 
አዎንታዊ  እርምጃዎችን አካቷል።

በመጀመሪያ ደረጃ፣ የጠበቆች የሙያ ኃላፊነት መድን (Professional Indemnity Insurance) መያዝን በአንቀጽ 
 ፴፫ ላይ “ማንኛውም ጠበቃ ወይም ማኅበር መያዝ አለበት” በሚል ከአማራጭነት ወደ አስገዳጅነት 

መለወጡ፣ ደንበኞች በጠበቆች  ሙያዊ ቸልተኝነት ምክንያት ለሚደርስባቸው ጉዳት ተገቢውን ካሳ እንዲያገኙ 
ዋስትና ስለሚሰጥ እጅግ ጠንካራ እርምጃ ነው።

በሁለተኛ ደረጃ፣ የጠበቆች ማኅበር አመራሮች (ሥራ አስፈጻሚ፣ ፕሬዚዳንት፣ ዋና ጸሐፊ) የግድ ከማኅበሩ አባላት 
መካከል  ብቻ ተመርጠው እንዲሾሙ በአንቀጽ ፷፩(፪)  መደንገጉ፣ የሙያ ማኅበሩን ነጻነትና ዴሞክራሲያዊ 
አሰራር የሚጠብቅ አዎንታዊ ለውጥ ነው።

በሶስተኛ ደረጃ፣ የጥብቅና ድርጅት በሚፈርስበት ጊዜ ሚኒስቴሩ ጉዳዩን የመከታተልና ፍጻሜ ያላገኙ የደንበኞች 
ፋይሎች  መፍትሔ የሚያገኙበትን አግባብ የማመቻቸት ግዴታ በአንቀጽ ፹፪(፲፫)  ላይ መጣሉ፣ ደንበኞች 
በመሃል መንገድ ያለጠበቃ እንዳይቀሩ  ጥበቃ ያደርጋል።

በመጨረሻም፣ በአንቀጽ ፮(፩)(ሠ) ላይ በሕግ በሁለተኛና ሶስተኛ ዲግሪ ያለፈተና ፈቃድ ለመውሰድ አመልካቹ 
የግድ  የመጀመሪያ ዲግሪው በሕግ ሙያ የተገኘ መሆን አለበት የሚል ድንጋጌ መፈጠሩ፣ የጥብቅና ሙያውን 
ጥራትና ደረጃ ለመጠበቅ የሚረዳ ታላቅ   መሻሻል ነው ተብሎ ሊጠቅስ የሚችል መሆኑ የሚሉት ይገኙበታል።

፬.፪ የረቂቁ ደካማ ጎኖች

ምንም እንኳ ረቂቁ አንዳንድ መሻሻሎችን ቢያሳይም፣ መሠረታዊ የሆኑ መዋቅራዊና ዶክትሪናዊ ጥያቄዎችን 
ለመመለስ  ግን ችሏል      ተብሎ ድምዳሜ ሊያዝበት የሚችል ሁኖ አይታይም።

በመጀመሪያ ደረጃ፣ አዲሱ ረቂቅ በአንቀጽ ፴፱(፩) አማርኛ ቅጂ ላይ የሚገኘውን “ኃላፊነቱ የተወሰነ የሽርክና 
ማኅበር” (LLP) ድንጋጌ እና በእንግሊዝኛው ላይ የሚገኘውን “Limited Partnership” (LP)(የእንግሊዝኛውን 

  ቅጅ ባሁኑ ደረጃ ባይታይም) ተቃርኖ ሳይፈታው ማለፉ ትልቁ  ድክመት ነው። ይህ ተቃርኖ አሁንም ማኅበራት 
ሲመዘገቡ በየትኛው የሽርክና ዓይነት መመዝገብ እንዳለባቸው ግልጽ ያልሆነ የሕግ  አተገባበር እንዲኖር ያደርጋል።

በሁለተኛ ደረጃ፣ ረቂቁ ስለ ሸሪኮች መውጣት ሪፖርት የማቅረብ ግዴታን በአንቀጽ ፵፭ ላይ ቢያስተዋውቅም፣ 
የወጪው ሸሪካ  ስም መጠሪያ ላይ ስለሚኖረው ቀጣይነት፣ የግል ዝናው ስለሚወክለው መልካም ስም ክፍፍል 
ወይም ስለሚከፈለው የካሳ ግምት አሁንም  ምንም ዓይነት የሕግ መፍትሔ አልሰጠም።

በሶስተኛ ደረጃ፣ በሌላ        የህግ ማዕቀፍ ሊሸፈን የሚችል ነው ካልተባለ በስተቀር የሙያ መግቢያ ፈተና 
አወሳሰድን የሚደነግገውን ሙሉ አንቀጽ ፲፮ በረቂቁ መሰረዙ፣ የጥብቅና ብቃት  መለኪያ ፈተናው በተግባር 
እንዴት እንደሚዘጋጅና ፈታኙ አካል ማን እንደሆነ ግልጽ ያልሆነ ተቋማዊ ክፍተት ፈጥሯል።

በመጨረሻም፣ ፈቃዱን ለሁለት ዓመታት ያላሳደሰ ጠበቃ የጥብቅና ሙያውን እንደተወው ተቆጥሮ ፈቃዱ 
አይታደስለትም የሚለው  የአንቀጽ ፲፱(፫) ድንጋጌ፣ ጠበቆች ከአቅም በላይ በሆነ ምክንያት ፈቃዳቸውን ካላሳደሱ 
መብታቸውን ሙሉ በሙሉ የሚያሳጣ እጅግ  ጠንካራና ፍትሐዊ ያልሆነ ቅጣት ነው።

፭. ለበለጠ ጥንካሬ መስተካከል ያለባቸው ነጥቦች (Alternative Refinements)

የኢትዮጵያን የጥብቅና አገልግሎት ሥርዓት ይበልጥ ቀልጣፋ፣ ፍትሐዊና ተቋማዊ ዋስትና ያለው ለማድረግ፣ ረቂቁ 
ከመጽደቁ በፊት(ረቂቁ ከተዘጋጀና ለአስተያየት ከቀረበ ረዘም       ያሉ ቀናት የተቆጠሩ ሲሆን አሁን ያለበት ደረጃን 

       ይህ ፀሃፊሙሉመረጃ ሊያገኝ ያልቻለ መሆኑ ይታወቅ) የሚከተሉት ነጥቦች ተስተካክለው  ቢተካተቱ መልካም 
 መስሎ ይታየኛል፡-

፭.፩ የሽርክና መዋቅር አለመጣጣምን በአስቸኳይ ማስተካከል

የአዋጁን እንግሊዝኛ ቅጂ አንቀጽ ፴፱(፩) ከአማርኛው ቅጂ እና ከንግድ ሕጉ የLLP ድንጋጌዎች ጋር በማጣጣም 
“Limited Liability Partnership” በሚል ማስተካከል ያስፈልጋል። እንዲሁም በአንቀጽ ፵(፪)  እና፵(፫)  ላይ 

የሚገኙትን ምህጻረ ቃላት ወደ “LLP” መቀየር እና ማኅበራት ሁሉ ኃላፊነታቸው የተገደበ የሽርክና ማኅበራት 
መሆናቸውን በሕግ ግልጽ ማድረግ ተገቢ ነው ። ይህ ለውጥ በተግባር የታየውን የምዝገባ ግራ መጋባት ሙሉ 

 በሙሉ ይቀርፋል።

፭.፪ የወጪ ሸሪኮችን ስም አጠቃቀምና የመልካም ስም ክፍፍልን በሕግ መደንገግ

ከማኅበሩ የሚወጡ ወይም የሚሞቱ ታዋቂ ሸሪኮችን ስም በቀጣይነት ስለመጠቀም እና መልካም ስም 
(goodwill)   ስለሚገመገምበት ሁኔታ ግልጽ የሆኑ ነባሪ ሕጎች (default rules)  በአንቀጽ ፵፭ ላይ መካተት 
አለባቸው።

በመጀመሪያ ደረጃ፣ የወጪው አባል ሌላ ቦታ የጥብቅና ሥራውን የሚቀጥል ከሆነ ስሙ ከቀድሞው ማኅበር 
መጠሪያ ላይ የግድ  እንዲሰረዝ የሚደነግግ የሥነ-ምግባር መርህ መካተት ያለበት መስሎ ይታየኛል። በሁለተኛ 
ደረጃ፣ በሽርክና ስምምነቱ ላይ በግልጽ ካልተደነገገ በስተቀር፣  ከስሙ ጋር የተያያዘው መልካም ስም የማኅበሩ 
የጋራ ንብረት መሆኑና ወጪው አባል ተገቢውን የካሳ ግምት የሚያገኝበት ሥርዓት  መዘርጋት አለበት።

፭.፫ የፈቃድ እድሳት ገደብን ማለስለስ

የፈቃድ እድሳት ግዴታን በአግባቡ ለመቆጣጠር ፈቃዱን ለሁለት ዓመት ያላሳደሰ አባል ላይ የሚጣለው ቅጣት 
ይበልጥ ፍትሐዊ  በሆነ መልኩ ሊስተካከል ይገባል። ጠበቃው ፈቃዱን ያላሳደሰው አሳማኝ በሆነ የጤና፣ 
የትምህርት ወይም የቤተሰብ ምክንያት  መሆኑን ካረጋገጠ፣ ተገቢውን የቅጣት ክፍያ በመክፈል ፈቃዱን መልሶ 
የሚያድስበት ሥርዓት ሊኖር ይገባል እንጂ ፈቃዱ ሙሉ በሙሉ  ተሰርዞ የሙያ መብቱ መነፈግ የለበትም።

፭.፬ የፈተና አስተዳደር ሥርዓቱን ተቋማዊ ህልውና መመለስ

የአዋጁ አንቀጽ ፲፮ ሙሉ በሙሉ መሠረዙ የፈጠረውን ክፍተት ለመሙላት፣ የብቃት መግቢያ ፈተናውን 
የሚያዘጋጀውና  ሚመራው  አካል የጥብቅና ፈቃድ ገምጋሚ ኮሚቴ መሆኑ በአንቀጽ ፮ ወይም በአንቀጽ ፹ ላይ 
በግልጽ መደንገግ  አለበት። ይህም የፈተናውን ሕጋዊና ተቋማዊ ተቀባይነት አስተማማኝ ያደርገዋል።

፭.፭ የአለመግባባቶች መፍቻ መድረክን ማቋቋም

በማኅበራት ሸሪኮች መካከል ስለሚነሱ ውስብስብ የስያሜ መብት፣ የመልካም ስም ክፍፍል፣ የመዛግብትና 
የሪቴንሽን አያያዝ፣ ከሌሎች ጠበቆች ጋር በስውር ስራ መስራትን፣ የፋይናንስ  አለመግባባቶች ....ወዘተ ፈጣንና 

 ሙያዊ ውሳኔ መስጠት እንዲቻል፣ የጠበቆች አስተዳደር ቦርድ በሽምግልና ወይም በልዩ ዳኝነት 
አለመግባባቶችን እንዲፈታ ተጨማሪ  ሥልጣን ሊሰጠው ይገባል የሚል እምነት አለኝ። ይህ መድረክ የሕግ 
ማኅበራትን ቀጣይነት ለመጠበቅና ረጅም የፍርድ ቤት   ክርክሮችን ለማስቀረት እጅጉን ይረዳል ተብሎ 

 የሚታሰብ ነውና።

፮. ማጠቃለያ

አዋጅ ቁጥር ፩ሺ፪፻፵፱/፪ሺ፲፫ በኢትዮጵያ በጥራት ላይ የተመሰረተና ተቋማዊ ዋስትና ያለው የጥብቅና 
አገልግሎት ለመዘርጋት  ትልቅ እምርታ ቢሆንም፣ በአሁኑ ወቅት የሚታዩት ክፍተቶች የአዋጁን ውጤታማነት 
እየቀነሱት ይገኛሉ ። የቀረበው  አዲሱ የ፪ሺ፲፰ ዓ.ም የማሻሻያ አዋጅ ረቂቅ እንደ የሙያ ኃላፊነት መድን ግዴታን 
የመሳሰሉ ጠንካራ እርምጃዎችን  ቢያስተዋውቅም፣ መሠረታዊ የሆኑትን የሽርክና ዓይነቶች አለመጣጣም እና 
ከማኅበሩ የሚወጡ ሸሪኮችን የስም መብት የሚደነግጉ ግልጽ  የሕግ መመሪያዎችን መፍታት አልቻለም።



9

እነዚህ ክፍተቶች በአስቸኳይ ተስተካክለው በረቂቁ ውስጥ ካልተካተቱ፣ የሕግ ማኅበራት ቀጣይነትና ደህንነት 
አሁንም አደጋ  ላይ መውደቁ አይቀርም። የሕግ ማኅበረሰቡ፤ የፍትሕ ሚኒስቴር፣ ምሁራን፣ ጠበቆችና የፖሊሲ 
አውጪዎች፣ የቀረበውን   ረቂቅ ይበልጥ ለማበልጸግና አስተማማኝ የጥብቅና ሥርዓት ለመገንባት በጋራ 
መሥራት ይኖርባቸዋል።

 ዋቢ  ምንጮች  

፩. የመጀመሪያ ደረጃ የሕግ ምንጮች (Primary Sources)

ሀ. ሕገ-መንግስት (Constitutions)

The Constitution of the Federal Democratic Republic of Ethiopia Proclamation No 1/1995, Federal Negarit 
Gazette, 1st Year, No 1, 21 August 1995 (የኢፌዲሪ   ሕገ-መንግስት አዋጅ ቁጥር ፩/፲፱፻፹፯)

ለ. አዋጆች እና ሕጎች (Proclamations and Codes)

1. Civil Code of the Empire of Ethiopia Proclamation No 165/1960, Negarit   Gazeta, Extra-Ordinary Issue, 
19th Year, No 2, 5 May 1960 (የኢትዮጵያ ፍትሐብሔር ሕግ አዋጅ ቁጥር ፻፷፭/፲፱፻፶፪)

2.  Commercial Code of the Federal Democratic Republic of Ethiopia Proclamation  No 1243/2021, Federal 
Negarit Gazette, Extra-Ordinary Issue, 27th Year,  No 18, 14 June 2021 (የኢፌዲሪ የንግድ ሕግ አዋጅ ቁጥር 
፩ሺ፪፻፵፫/፪ሺ፲፫)

3. Federal Advocacy Service Licensing and Administration Proclamation  No 1249/2021, Federal Negarit 
Gazette, 27th Year, No 42, 5 August 2021  (የፌደራል ጥብቅና አገልግሎት ፍቃድ አሰጣጥ እና አስተዳደር አዋጅ ቁጥር 
፩ሺ፪፻፵፱/፪ሺ፲፫)

4. Federal Courts Advocates Licensing and Registration Proclamation No 199/2000, Federal Negarit Gazette, 
6th  Year,  No 27,  27 June  2000  (repealed)  (የፌደራል ፍርድ ቤቶች ጠበቆች ፈቃድና ምዝገባ አዋጅ ቁጥር 
፩፻፺፱/፩፱፻፺፪ - የተሻረ)

5. Trade Competition and Consumer Protection Proclamation No 813/2013, Federal    Negarit Gazette, 20 th 

Year, No 28, 21 March 2014 (የንግድ ውድድርና የደንበኞች ጥበቃ  አዋጅ     ቁጥር ፰፻፲፫/፪ሺ፮)

ሐ. የሕግ ረቂቆች (Draft Legislation)

i. Ministry of Justice, Draft Amendment to the Federal Advocacy Service  Licensing and Administration 
Proclamation No 1249/2021 (2018 E.C. / 2026   G.C.) (የፍትሕ ሚኒስቴር፣ የፌዴራል ጥብቅና አገልግሎት ፍቃድ 
አሰጣጥ እና አስተዳደር አዋጅ ማሻሻያ ረቂቅ ሰነድ፣  ፪ሺ፲፰ ዓ.ም)

፪. ሁለተኛ ደረጃ የሕግ ምንጮች (Secondary Sources)

ሀ. የጆርናል ጽሑፎች (Journal Articles)

  - 'Some Thoughts on the Organization of Legal Practice in Ethiopia' (2021) 11(1) St. Mary's University Law Journal 
45–68

ለ. የጋዜጣ ጽሑፎች (Newspaper Articles)

  - Daniel Fikadu, 'The Bar Association Caught Between Regulatory Mandate,  Autonomy' Addis Fortune (Addis 
Ababa, 13 December 2025) 14 (ዳንኤል ፍቃዱ፣ ‘የጠበቆች   ማኅበር በሕግ ቁጥጥርና በተቋማዊ ነጻነት መካከል’ አዲስ ፎርቹን 
ጋዜጣ፣ ታኅሣሥ ፪ሺ፲፰ ዓ.ም)

ሐ. የበይነመረብ ጽሑፎች እና ተቋማዊ ሪፖርቶች (Online Publications and Institutional Reports)

ii. DABLO Law Firm,  'Navigating  Ethiopia's  IP Opportunities'  (DABLO Law Firm   Client  Alert,  26 
November 2024) https://www.dablolawfirm.com/ accessed 21    June 2026

iii. St. Mary's University, 'Economic Analysis for Regulating Legal Service  Pricing: the Ethiopian Case' (St.  
Mary's University Institutional Repository, 2021) http://repository.smuc.edu.et accessed 21 July 2026

iv. Tibebe  Zewdu,  'LP?  A  Wrong  Vehicle  for  a  Law  Firm!'  (LinkedIn,  8  April  2022) 
https://www.linkedin.com/pulse/lp-wrong-vehicle-law-firm-tibebe-zewdu    accessed 21 June 2026 (ጥበበ 
ዘውዱ፣ ‘LP? ለሕግ ማኅበር የተሳሳተ መዋቅር!’ ሊንክድኢን፣ ሚያዝያ    ፪ሺ፲፬ ዓ.ም)

https://www.linkedin.com/pulse/lp-wrong-vehicle-law-firm-tibebe-zewdu

